
Andro maneran-tany ho an'ny Rano, 2010  

"Rano madio ho fahasalaman'izao tontolo izao "  

Ny Alatsinainy 22 Martsa 2010, dia niaraka tamin'ireo mpiara-miombon'antoka eto 

an-toerana Atoa R. Niels Marquardt, Masoivoho Amerikana, ka nankalaza ny Andro 
Maneran-tany ho an'ny Rano tao amin'ny kaominina ambanivohitr'i Mahitsy, ato 
amin'ny Faritra Analamanga. Araka ny fanombanana nataon'ny UNICEF tamin'ny 

taona 2006 teto Madagasikara dia ny 47 isan-jaton'ny mponina ihany no mahazo 
rano madio, ary 12 isan-jato ihany no afaka mampiasa ireo foto-drafitrasa 

nohatsaraina ho an'ny fidiovana sy fanadiovana. Manohana mivantana ny vahoaka 
Malagasy ny Fitondrana amerikana, amin'ny alàlan'ny USAID, amin'ny 
fampitomboana ny isan'ny olona afaka hahazo rano madio tsy tapaka sy foto-

drafitrasa ho an'ny fidiovana sy fanadiovana any amin'ireo fonenan'ny mponina 
sahirana. Miezaka ny hampirisika ny orinasa tsy miankina i Etazonia mba handray 

anjara lalina kokoa eo amin'ny sehatry ny rano fisotro sy fanadiovana, ary 
hanampy azy ireo hahafantatra an-tsipirihany kokoa ny maha-zava-dehibe ny 
fahazoana rano ara-pahasalamana sy madio. Ho an'ity taona ity ary, dia nanokana 

vola mitentina 8 tapitrisa $ ny USAID mba hanatontosana lahasa maro mifandraika 
amin'ny fandaharana WATSAN (Rano Fisotro sy Fanadiovana) manerana ny nosy, 

ka niarahany niasa tamin'ny fikambanana maro miara-miombon'antoka aminy 
amin'ny fanatanterahana ny fandaharana, anisan'izany ny CRS, CARE International, 
SantéNet 2, PSI, fikambanana tsy miankina Malagasy ary fikambanana avy amin'ny 

sehatra tsy miankina.  

Aty amin'ny firenena an-dàlam-pandrosoana dia ny fandotoana ny rano no 
anisan'ny mitondra loza mitatao ho an'ny fahasalaman'ny olombelona sy ny tontolo 

iainana, ary mety handritra ny rano fisotro sy ny ilaina ho an'ny fiompiana sy 
fambolena. Maro kokoa ny isan'ny ankizy maty noho ny tsy fahampian'ny 

fahafahana mahazo rano madio sy ireo fotodrafitrasa tsotra indrindra ho an'ny 
fanadiovana, noho ny matin'ny tazomoka sy ny VIH/SIDA! Tsara ny manamarika fa 
i Etazonia no anisan'ireo firenena mpamatsy vola mivantana betsaka indrindra eo 

sehatry ny sehatrasa mikasika ny rano sy ny fanadiovana ho an'ireo firenena an-
dàlam-pandrosoana. Tamin'ny taona 2008 dia nihoatra ny 1 lavitrisa $ ny vola 

natolotr'i Etazonia ho an'ny sehatrasa samihafa mikasika ny rano sy fanadiovana 
tany amin'ny firenena an-dàlam-pandrosoana maneran-tany. Ny Fivoriam-ben'ny 
Firenena Mikambana mihitsy no nanondro ny datin'ny 22 Martsa ho Andro Maneran-

tany ho an'ny Rano, ka ho an'ny fankalazana amin'ity taona 2010 ity dia "Rano 
madio ho fahasalaman'izao tontolo izao" no lohahevitra.  


